
Ku Pitiru kawariva iya kai, <<Kikai pwadriadriingadhaku
thingale, ku Twaumase aparamaramau drele ki sanaka
umawmase.
Sanaka mwasakene ukuludru iniane, la kadringelrese ku
kakwakudhaneini, kai wasusu ku sumanemane,
madalame patuelre.
Wathingale numi, ku Twaumase pangwakai ki Tamatama
ki naumawmasenga ka Yesu Kirisitu pelaela kudra
rathudane ka hukuingi, si baai ki swa Iseraylri.
Ku tapelaelane ki Yuhani pangwakai ki pabanau ka
hukuingi pakela kai, kudra twalai Galrilri pathagili dindu si
palraelre Yuda yai wathingale numi.
La thingale numi ki swa Nazarethe ka Yesu, ku tapiane ki
Twaumase paswaete ku Siri si puku pikai ki
kinawmasaneini, si pasalraelre dadavace sanaka inunga,
pia ku mathariri ku awngane, pawdringai ki sanaka
kiaruthuku ki aidridringane ku umawmase, asi lwiyane ku
Twaumase yakai tapalra iniane.
Kunai amani nai kudra wadrele si thingale sa ikai
Yerusalrime si talidrumane Yuda ku takaunganeini. Kwini
lalasu la malra iniane pwa ki ziwzika si kedrekedre
papacai.
Al, saka samakatulrulu, ku Twaumase pasiaela iniane, si
padrele pathingale ki umawmase;
kaika mwataluvaivai padrele ki mapapangale, padrele
sikakathane naiane ka kiapilri ki Twaumase ka amani ku Iri
pelaela. Sa sielanga twalai ki wapacai, mabalrulunga nai
iniane kane si ungulu.
Wadrekase naiane ku apelaelane ki kikai hukuingi ki
laumawmase, si siwmi kamani ku cegecege ki Twaumase,
kamani ku Iri saibange ki panianianiake si wapacainga.
Sanaka yuginsia laka pasiakai iniane pelaela; amia kai
makanaelre, sanaka masalru iniane, Iri dulru ngukai ki
naganeini si kipacepe ku pasalrivane.>>

